Інтерв’ю, запісанае ў Бельску-Падляшскім 08.10.2019
Ці былі вы сябрам якой-небудзь арганізацыі да 1980 года? 
Не, на жаль, не была. Я ў той час вучылася ў ліцэй, і займалася толькі вучобай. Я нават не ведала ці ў нашым рэгіёне ёсць нейкія арганізацыі. Я ведала, што нешта адбываецца ў Польшчы, але не арыентавалася. 
Як вы ацэньваеце шанцы развіцця грамадства ў часы Герэка ?
У «часы Герэка» мне было нямнога гадоў. Але я помню тыя  часы, найбольш тое, як тата казаў, што гэта кепска скончыцца. Ён увесь час паўтараў гэта. Я помню, што было шмат прадуктаў у крамах, Такіх, што  раней былі недасягальныя, як бананы, апельсіны, я помню фінікі, што выглядалі як спрасаваныя, сённяшні пачак сапраўднага масла. Усё гэта было. Бадай былі і іншыя рэчы, толькі я не ўсведамляла, што тыя рэчы ёсць. Але я ведаю, што тата ўвесь час паўтараў, што няма чаму радавацца, што столькі прадуктаў, бо гэта кепска скончыцца, бо мы праядаем крэдыты.  І гэтыя грошы не працуюць на краіну. Таму мне, як дзіцяці, кепска не было. Што праўда мае бацькі і іншыя людзі з асяроддзя папярэджвалі, што будзе штораз горш. І так сталася. 
Ці лічылі вы страйкі на ўзбярэжжы летам 1980 абгрунтаванымі?
Звесткі пра страйкі не даходзілі да нас як цяпер праз тэлевізію ці інтэрнэт. Пра тое, што на ўзбярэжжы адбываецца нешта кепскае можна было даведацца выключна праз радыё Свабодная Еўропа. А яно было недасяжнае.  Не ўсе прымачы яго лавілі. Калі дзесьці ўдавалася нешта пачуць, дык так.  Да мяне звесткі даходзілі калі да нас прыязджаў дзядзька з Гданьска, які некалі працаваў на верфі. Ён казаў, што працаваў з Лехам Валенсам, плячо да пляча, толькі потым іх шляхі крыху разышліся.  Дзядзька не падтрымліваў тых падзей у 1980, але здаецца баяўся, бо тыя падзеі былі звязаныя з 1970 годам. І гэта былі вельмі трагічныя падзеі. Тады загінулі рабочыя верфі.  Дзядзька быў удзельнікам тых падзей і некалі нават распавёў мне, што мог загінуць, бо ён хацеў выйсці з верфі, але нехта сказаў, не выходзьце, бо яны будуць страляць. Дзядзька не выйшаў, але маладзейшыя не паслухалі і выйшлі. І тады загінулі. І гэта былі тыя страшныя трупы.  Была жанчына, якую пераехаў танк, якую мая цётка бачыла на ўласныя вочы. Па тых падзеях, у 1980 годзе дзядзька быў значна старэйшы, і, наколькі я зразумела, ён баяўся (быў слесарам). Калі нам распавядаў пра тыя  падзеі, дык заўсёды неяк так аглядаўся , ці не падслухоўвае хто. Людзі крыху баяліся. Ці я падтрымлівала? Так, падтрымлівала, як маладая асоба, якая хацела перамен. Я хацела, каб у Польшчы нешта змянілася. Але на Ўсход, сюды, у Бельск, гэтыя звесткі даходзілі з вялікім спазненнем. Іх прыносілі іншыя людзі. Я лісу, што ў Польшчы было штораз горш. Цудоўныя часы Герэка мінулі і жылося ўсё горш. Дык як я магла не падтрымліваць? Пустэча ў крамах, недахоп асноўных прадуктаў. Гэта страўныя рэчы… 
Як вы ацэньваеце дзейнасць «Салідарнасці» у 1980-1981?
Я не была сябрам «Салідарнасці», гэта было немагчыма і небяспечна. Усе імкнуліся да свабоды. Для мяне лозунгі «Салідарнасці» асацыяваліся са свабодай. Можа я да канца не зразумела, зрэшты я была ліцэісткай у той час, у чым будзе заключацца тая свабода? Само ўяўленне, што змагу гаварыць, што хачу, і думаць, як хачу ўжо было для мяне свабодай.  
Як людзі з вашага атачэння рэагавалі на страйкі, дэфіцыт тавараў у крамах, вялізныя чэргі?
Людзі былі падзеленыя. На ўзбярэжжы, дзе ў мяне былі сваякі, і я ведала, што адбываецца, дык там дзядзька падтрымліваў. Сам ён не ўдзельнічаў, іх шляхі з Валенсам разышліся…. Валенса намаўляў людзей удзельнічаць у страйках, далучацца да апазіцыі і т.д. А дзядзька, памятаючы падзеі 1970 года  не пайшоў у тым кірунку. Праз шмат гадоў ён сказаў мне, што папросту баяўся. Баяўся да дачку, за жонку.  Але ўсім сэрцам падтрымліваў. Там быў разлом, нават у верфі. Адны падтрымлівалі, другія таксама баяліся, ці былі супраць. А ў маім асяроддзі ў сваю чаргу тата казаў, што яны зноў руйнуюць Польшчу, што будзе чарговы крызіс і будзе цяжка і кепска. Не будзе прадуктаў у крамах. І сапраўды так было. У Сілезіі таксама пачаліся страйкі. У крамах не было нічога, нават туалетная папера стала дэфіцытам. Замест зубной пасты быў звычайны парашок. Я помню такі ўваход у краму, дзе на паліцах стаяў толькі воцат і зубны парашок… Асабіста я ў прынцыпе таго дэфіцыту не адчула, я не стаяла ў чэргах. Хоць я ведаю, што людзі перажывалі сапраўды страшныя рэчы, стоячы там. Так склалася, што я па-першае, жыла ў вёсцы і ў таты была вялікая гаспадарка. У той час можна было мець прыватную гаспадарку. У нас былі свае прадукты. Апрача таго, маці была кіраўнічкай вялікай прадуктовай крамы. Там было ўсё. Гэта было па прынцыпе замены. Мама даставала штосьці для кагосьці, а той чалавек нешта для мамы. Таму я не адчула дэфіцыту. У нас ніколі не бракавала зубной пасты, дэзадаранту, якога іншыя людзі нават не бачылі на вочы ў той час. Я помню нават вялікія брускі халвы, якія заўсёды былі пад ялінкай. А гэта толькі таму, што мая мама мела такую працу, і што мы жылі ў вёсцы. Я ведаю, што іншыя мелі вялікія праблемы, каб знайсці базавыя прадукты. 
Ці былі адрозненні ў стаўленні і ацэнцы сітуацыі паміж палякамі і беларусамі (каталікамі і праваслаўнымі)?
Перш за ўсё ніколі не казалася, што гэта беларусы. Такога акрэслення я ўвогуле не чула. Нават у ліцэі казалі праваслаўныя і каталікі. Такі быў падзел. Не гаварылася пра нацыянальнасці. Зрэшты, мяне заўсёды вучылі, што Польшча — гэта аднародная нацыянальная краіна. Пра тое, што гэта не так, мы не ведалі. Праваслаўныя, бадай, баяліся… Асобы, якія разумелі, што можа здарыцца, баяліся. Каталікі больш падтрымлівалі, а праваслаўныя — не падтрымлівалі, бо баяліся, што станецца калі будуць страйкі.  Я бачыла гэта на пракладзе майго таты. Ён быў актыўным дзеячам ПАРП. Удзельнічаў у першым з’ездзе Звязу Польскай Моладзі ў Варшаве. Партбілет ён здаў за два гады да таго як тыя ПАРП-ы і іншыя паразвальваліся, бо казаў, што гэта шлях у нікуды.  Ён прадбачыў, што будзе вельмі кепска, што для партыя таксама кепска скончыцца. У тыя гады ён баяўся.  Ён хаваў гэта ад нас, але я заўважыла, што пад ложкам бацькоў ляжаў вялікі кій, а часам нават нож. Тата не казаў навошта. 
Я думаю, ён проста баяўся. ЁН не ведаў, што можа здарыцца. Мой тата памятаў часы этнічных чыстак у нашым рэгіёне, калі беларусаў пацыфікавала войска. Можа гэтага ён баяўся.

Ці ўвядзенне ваеннага стану ў снежні 1981 паводле вас было слушным?
Увядзенне ваеннага стану я помню і ніколі не забуду. Рана тата разбудзіў мяне і сказаў, што ўвялі ваенны стан. Я пачала моцна плакаць. Я абсалютна не думала пра тое, што не пайду ў школу. Не было радасці. Толькі страх за тое, што будзе далей.  За дзень да ўвядзення ваеннага стану было чуваць як едуць танкі, бронемашыны, якія ездзілі некалькі начэй запар. Тата зноў казаў, што ў Польшчы нешта будзе адбывацца.. Я падтрымлівала ўвядзенне ваеннага стану, бо ў верасні, калі сусед мяне падвозіў у школу, я пачула ад яго такія словы: «горача будзе ў Польшчы, пальецца кроў. Мы будзем рэзаць». Каго, пытаю я.  Мне было столькі ж гадоў, колькі вам, і я пачула такія словы. Мне ўвядзенне ваеннага стану ў той момант здавалася збаўленнем.  Бо я нарэшце пачала спакойна спаць. Мой тата, бадай, таксама. У той момант я не мусіла баяцца, што нехта нападзе на нас, заб’е тату, хаця б за тое, што ён сябра партыі. 

Ці вы сустракаліся з праявамі апазіцыйнай дзейнасці ў сваім асяроддзі?
Я не сустрэлася асабіста ў сваім асяроддзі з такой дзейнасцю. Відаць, я была надта маладая, але бадай не было таксама такой энергічнай апазіцыі ў нашым рэгіёне, прынамсі я пра яе не ведала.   

Ці вялі вы ў 1981-1989 гадах якую-небудзь дзейнасць, якую можна акрэсліць як апазіцыйную?
 Я не вяла апазіцыйнай дзейнасці. 

Як выглядала штодзённае жыццё пасля ўвядзення ваеннага стану? Ці паўплывала гэта на ваша асабістае жыццё?
Крыху паўплывала. Пасля ўвядзення ваеннага стану, калі мы ўжо пачалі хадзіць у школу, у нас меў адбыцца выпускны бал. Вядома, час імпрэзы быў скарочаны. Гэта акурат быў бал майго прыяцеля і  тады ўсё пазмянялася і ён мог мяне запрасіць, бо перад гэтым меў ісці з іншай дзяўчынай… Калі быў мой бал, дык ён быў скарочаны але не так моцна. Трэба было вярнуцца раней дадому і заўсёды мець дакумент, што пасведчыць асобу (школьную легітымацыю). Калі мы ездзілі да сям’і, дык трэба было рэгістраваць гэта ў паліцыі. Быў толькі адзін телеканал. Я была тут, у Бельску, таму надта моцна нічога не змянілася. Бадай у вялікім горадзе, наколькі я ведаю, дык жыццё людзей моцна змянілася. А ў нас, хутчэй не.
Ці былі вы сябрам якіх-небудзь легальных ці нелегальных беларускіх арганізацый, якія паўсталі пасля 1989г.?
 Не была. Я сутыкнулася з такімі арганізацыямі, калі была ў Мінску. Аднойчы я нават прывезла іх улёткі ў Польшчу, але я не хацела далучацца да гэта прымаючы пад увагу маё сямейнае становішча. Я была маладой сужонкай і не хацела праблем ні для сябе, ні для мужа. Я сустракалася з імі, размаўляла, падтрымлівала ў сэрцы, але не дазволіла ўцягнуць сябе ў нелегальны перавоз улётак і т.д.
Вы ўдзельнічалі ў выбарах у 1989 годзе?
Не. Тады я ўжо не жыла ў Польшчы і прыязджала не часта. Я не магла ўдзельнічаць у такіх выбарах. 

Як вы ацэньваеце палітычныя, эканамічныя і сацыяльныя перамены пасля 1989 года?
Мне цяжка цяпер ацаніць гэтыя змены, бо мяне ўжо не было ў Польшчы. Я жыла за мяжой…. Пра пэўныя рэчы я даведвалася з вялікім спазненнем. Я ведала, што ёсць змены. Але я не магу ацэньваць. Для мяне найбольш важным было тое, што я магла паўсюль паехаць. У 1987 я выязджала ў Еўропу. Я была ў Францыі, у Берліне, у Іспаніі. У мяне быў пашпарту капіталістычныя і сацыялістычныя краіны, які так насамрэч я атрымала без праблем….
Тады я разумела, што ў Польшчы не добра, што эканамічна сітуацыя не найлепшая. Я мела ўсё. Але іншыя не маглі атрымаць пашпарт, каб выехаць. Мая сітуацыя была лепшая,але я разумела, што ў Польшчы не добра. Я не магу ацэньваць тых зменаў, але я ведаю, што яны былі неабходныя. 
Вы былі сябрам «Салідарнасці»?
Не, не была сябрам «Салідарнасці», але я сачыла за тым, што адбываецца праз радыё «Свабодная Еўропа». Слухаць было нялёгка, але ў нас была машына, а ў ёй было радыё. А дзевятнаццатай гадзіне быў выдатны сігнал радыё Свабодная Еўропа і я штодзённа слухала ды запісвала на паперку, каб распавесці бацькам. Я дакладна ведала, дзе страйкі, што адбываецца, хто нас падтрымлівае.  Гэтую інфармацыю я перадавала тату, ён слухаў, але паперку казаў мне паліць у печы.  Было страшна, што нехта ўбачыць гэта. Гэта магло мець наступствы для мяне таксама. 
